
NEKE UPUTE I UPOZORENJA KANDIDATIMA KOJI ŽELE POLAGATI VOZAČKI ISPIT
Dragi kandidati, budući vozači motornih vozila, 
prije svega želimo vam uspjeh na polaganju ispita za vozače motornih vozila.
No ocijenili smo da je potrebno da vam, sasvim otvoreno, odmah na početku damo nekoliko upozorenja s ciljem vaše zaštite, kako ne biste podlegli raznim pritiscima i eventualno postali saučesnici u vršenja krivičnih djela davanja, odnosno uzimanja mita.

          Često, ponekad i s razlogom, se govori o mitu i korupciji u našoj državi. Analizirajući razna javna govorkanja, neke tekstove u pisanim i istupe u drugim javnim medijima, pa i konkretno dokazane slučajeve, s razlogom postoji sumnja da je i polaganje vozačkih ispita ranije bila uveliko zahvatila ova negativna pojava. Naime, neka lica, pa čak i neki vozači-instruktori su od kandidata tražili i uzimali novac, da bi im navodno „sredili“ da polože ispit za vozača. Pitanje je, kod koga je taj novac, koji je predmet krivične radnje, ostajao?

          Od 01. novembra 2007. godine polaganje ispita za vozače motornih vozila je u nadležnosti Ministarstva obrazovanja i nauke. S tim u vezi preduzeli smo opsežne aktivnosti na planu što bolje organizacije provođenja ispita, te u ovaj posao uključili moralne, visokoobrazovane, stručne i korektne kadrove, kako bismo preduprijedili sve dosadašnje negativne aktivnosti pojedinaca usmjerene na mito i korupciju u ovoj oblasti. U ovim aktivnostima smo dosta uspjeli, jer smatramo da ispit položi onaj kandidat koji pokaže dovoljno znanja, bez ikakve pomoći i intervencije, ali postoje i dalje određene naznake da nekim licima to ne ide u prilog. 
Moramo posebno naglasiti da smo sa većinom auto-škola i vozača-instruktora uspostavili korektnu saradnju, ali nažalost ima i negativnih izuzetaka.

To potvrđuju i dalje neke naznake da određena lica (pa čak i navodno neki vozači-instruktori) od kandidata, potpuno nelegalno, traže i možda uzimaju novac da ga „uruče ispitivaču“, kako bi im oni, navodno, „pomogli“ da polože ispit. Novac po svemu sudeći zadržavaju za sebe, te iako kandidat legalno bez problema položi ispit, kandidatu kažu da je novac uručen ispitivaču. Sa druge strane, ako kandidat ne položi ispit, onda je izgovor da „ispitivač nije njegov čovjek“ i da će to pokušati realizirati na narednom ispitu. Ovu konstataciju potvrđuju nedavna dva konkretna slučaja. Prvi je, kad je kandidat prije početka ispita ispitivaču zajedno sa ličnom kartom ponudio 200 KM i drugi slučaj, desio se nešto kasnije, u kojem je kandidat, nakon što nije položio ispit u vozilu začuđeno pitao ispitivača: ,,Jeste li Vi uzeli novac?'', što upućuje na mogućnost da je kandidat nekome dao novac kao mito.
          Ova dva slučaja ukazuju da još ima pojedinačnih pokušaja davanja mita, a da najvjerovatnije ima mnogo više prevarenih kandidata koji nekome daju novac misleći da im je tako ispit „sređen“ i da je taj novac uručen ispitivaču.

          Zato Vas molimo i upozoravamo da ne nasjedate na ovakve i slične ponude, jer one imaju obilježje krivičnog djela za koje ste i Vi odgovorni.

Napokon, činimo sve da ispit položi samo onaj ko pokaže dovoljno znanja da može bezbijedno upravljati motornim vozilom.

Odlučni smo da s naše strane poduzmemo sve mjere da naša komisija ispitivača svoj posao radi visoko profesionalno i moralno, a u slučaju da ustanovimo da neko od njih taj posao ne radi profesionalno i časno poduzet ćemo odgovarajuće mjere, a neke mjere smo već poduzeli.
Na kraju, ne zaboravite da neosposobljen vozač sa „kupljenom“ vozačkom dozvolom, ukoliko upravlja motornim vozilom dovodi u životnu opasnost prvenstveno sebe, a potom i sve druge građane učesnike u saobraćaju.  

                                              MINISTAR

                                                                                                                                    Mr Safet Kešo

